
ӘЛИХАН ЖАҚСЫЛЫҚ ШЫҒАРМАШЫЛЫҒЫНДАҒЫ 
АДАМ МЕН ӘЛЕМ ИНТЕРПРЕТАЦИЯСЫ

Аңдатпа. Мақалада қазіргі заманғы қазақ әдебиетінде жазылып жатқан басты тақырыптар мен 
әдеби үдерістерге шолу жасалып, жас қазақ авторының бірі Әлихан Жақсылықтың шығармалары 
алғаш рет әдебиеттанулық аспектіде қарастырылған. Жазушының «Тамұқтағы жалғыздық», «Жан 
азасы», «Қанатсыз арман» және «Алты құрлық» әңгімелерінің поэтикалық ерекшелігі сарапталды. 
Әртүрлі әдістер негізінде аталған әңгімелер мен басқа авторлардың шығармаларындағы ой-идеялық 
сабақтастық мәселесі, мәдени, әдеби-көркемдік үрдістердің қайта жаңғыру үдерісі және жазушының 
әлемді қабылдау, көру, сезіну ерекшелігі айқындалды. Автор әңгімелерінің композициялық бөліктеріне, 
кейіпкерлер жүйесінің жасалуына, кейбір көркемдік, философиялық ой-пайымдарына әлем әдебиетіндегі 
Данте Алигьери, Иоганн Вольфганг фон Гете, Юкио Мисима, Франц Кафка, Кодзуо Исигуро және 
Төлен Әбдікұлы романдары мен әңгімелерінің тигізген әсері салыстырмалы-салғастырмалы аспектіде 
көрсетілді. Аталған әдебиет өкілдерінің көркемсөз тарихында қалдырған танымал мотивтері, 
кейіпкерлері мен сюжеттік желілерінің автор шығармаларындағы қолданыстары талданды. 

Ә.Жақсылықты автор ретінде толғандыратын шығармаларындағы басты тақырыптар желісі 
және оның туындыларының поэтикасын қуаттандыруға ғылым мен технологияның тигізген ықпалы 
айқындалды. Қазіргі уақытта жылдам дамып жатқан ғылым және технология құбылысы, оның қоғамдағы 
қызметіне қатысты авторлық пайымдаулар мен болжамдар зерттеуге алынған әңгімелер негізінде 
талқыланды. Сонымен қатар, жазушының «Жан азасы» және «Тамұқтағы жалғыздық» әңгімелеріндегі 
мистикалық және ғылыми фантастикалық элементтердің қызметі талданды. Шығарма бойында 
мұндай тоғыса көрініс тапқан әдеби амалдардың қолданыстық қызметі түсіндірілген. Шығармалардың 
композициялық бірліктерінің ұйымдастырылуына негіз болған мекеншақ категориясы мен кейіпкерлер 
жүйесіне, автор сілтеме жасаған бастапқы мәтін деңгейлері қарастырылды. Жазушы Т. Әбдікұлының 
«Оң қол» және Ә. Жақсылықтың «Жан азасы» әңгімесіндегі өте ұқсас келетін басты кейіпкерлері мен 
кейіпкерлер әрекеті, басқа да композициялық бөліктер кесте түрінде салыстырылып берілді. Автордың 
жеке шығармашылығына тән өзіндік көркемдік амалдары мен шығарманың ұйымдастырылуына 
қатысты кемшіліктері атап көрсетілді. 

Жазушы жеке шығармашылығын дамыту барысында оқыған, үлгі тұтқан басты қайнаркөздер – әлем 
әдебиетінің үлгілері мен таңдаулы қаламгердің туындылары айқындалды. Мұндай саралау жұмыстары 
негізінде қазіргі қазақ әдебиетінде қозғалып жатқан басты тақырыптар мен әдеби үрдістерге, поэтикалық 
ізденістерге, жалпы әдебиеттің даму бағытына, оның әлем әдебиетімен байланысына және авторлардың 
қызығушылығын тудыратын құбылыстарға болжам жасалды. Мақалада Ә. Жақсылық пен жоғарыда 
аталған әлем әдебиеті өкілдерінің арасындағы шығармашылық байланысқа баса назар аударылып, 
туындылары әр қырынан сарапталды. 

Кілт сөздер: мистика, Әлихан Жақсылық, қазіргі қазақ әдебиеті, тамұқтағы жалғыздық, жан азасы, 
алты құрлық, ғылыми фантастика

Кіріспе. Қазақстанның тәуелсіздік дәуіріндегі әдебиетін жаңа қырынан дамытуға 
үлес қосып жатқан жас авторлардың шығармашылығы ерекшелігімен назарға түседі. 
Бүгінде үлкен және орта буын қаламгерлермен қатар әртүрлі жанрда шығарма 
жазып жүрген жас авторлардың бір қатары әдебиетте демократиялық қоғамда өмір 
сүріп, өзіндік көзқарасы мен ой-пікірлерін ашық білдіргісі келетін адам бейнесін 
бедерлеуге, әлемдегі әртүрлі қоғамның бет-бейнесін, ондағы адамдардың өзара 
қарым-қатынас шындығын көрсетуге ұмтылатынын атап өткен жөн. Жас авторлар 
адамның еркіндігіне тұсау салатын қоғамдық таптаурындарды – тозығы шыққан 
халықтық дәстүлер, еркіндікке нұқсан келтіретін заңдар, саяси-әлеуметтік түсініктер, 
жалпы ұзақ уақыттар бойында қалыптасқан логикаға сыйымсыз түрлі дискурстағы 
пайымдауларды сынап-мінейді. Қазіргі авторлардың еркін қоғам, тәуелсіз адам 
жайлы ой-пайымдаулары бұрынғы дәстүрлі жанрлық түрлерді бұзып, баяндаудың 
ерекше формаларын, тіпті, жаңаша субжанрларды қалыптастырды. Қазақстанның 
тәуелсіздік кезеңіндегі әдебиетінде ХХ ғасырда Кеңестік социалистік реализм 
қағидасы жазуға мүмкіндік бермеген тақырыптар жазылып жатыр. Бұл туралы 
бұрынғы мақаламызда кеңірек талдап көрсеткенбіз (Ахметова, 2021: 212). Ғылыми 
фантастика мен мистикалық белгілер тоғыса көрініс табатын әңгіме жазатын жас 
автордың бірі Әлихан Жақсылық. Бұл автордың 2021 жылы «Тәуелсіздік сөзі» 
сериясымен «Төрт мұхит» деп аталатын кітабы шыққан. Оқырмандарға ұсынып 
отырған мақаламызда Ә. Жақсылықтың «Жан азабы», «Тамұқтағы жалғыздық» 
әңгімелерінде мистикалық және ғылыми фантастикалық әлемді ұйымдастырудағы 
автордың шығармашылық ұмтылыстары мен «Қанатсыз арман» және «Алты құрлық» 
шығармаларындағы идиостильдік ерекшелігін көрсетеміз. 

Материалдар мен әдістері. Зерттеу жұмысының материалы ретінде жазушы 
Ә. Жақсылықтың «Төрт мұхит» (Жақсылық, 2021) кітабындағы «Алты құрлық», 
«Жан азасы», «Тамұқтағы жалғыздық», «Қанатсыз арман» әңгімелері мен бірнеше 
теориялық-әдіснамалық еңбектер, интернеттегі ақпараттық дереккөздер және 
автордың БАҚ-тағы сұхбаты (Бөріханұлы, 2019) алынды. Мақала жазу барысында 
автор шығармаларындағы мистикалық және ғылыми фантастикалық элементтерге, 
сонымен қатар, оның жеке авторлық стилінің ерекшелігі баса назарға алынды. 
Автордың шығармаларындағы түпкі ойын, қабылдаушы ортаға жеткізгісі келген 
идеясын айқындау үшін герменевтикалық, мәдени-тарихи, салыстырмалы-тарихи 
және интертекстуалдық әдістер қолданылды. Герменевтикалық әдіс шығарма 
поэтикасын тұтас талдап, автор интенциясын нақты айқындау үшін; мәдени-тарихи 
және салыстырмалы-тарихи әдіс әрбір тарихи кезеңдегі әдеби үдерістердің 
даму үдерісін және әлем әдебиетіндегі жекелеген автордың Ә. Жақсылықтың 
шығармашылығына тигізген әсерін салыстыра талдап көрсетуге; интертектуалдық 
әдіс автор әңгімелеріндегі мәтін қабаттарын/деңгейлерін анықтау мақсатында 
қолданылды. 

Зерттеу нәтижесі. Жас жазушы Ә. Жақсылықтың шығармашылығына көркемсөз 
әлеміндегі Д. Алигьери, И.В. Гете, Ф. Кафка, Ю. Мисима, К. Исигуро, Т. Әбдікұлы 
сынды қаламгерлер баса ықпал еткен. Аталған әдебиет өкілдерінің туындыларындағы 
көркемдік, философиялық тұжырымдары, жазу әдістері, олардың әлемді қабылдау/

сезіну ерекшеліктері Ә. Жақсылықтың «Қанатсыз арман», «Жан азасы», «Тамұқтағы 
жалғыздық», «Алты құрлық» әңгімелерінде айқын көрінеді. И. Гетенің «Фауст» 
трагедиясындағы Тәңірмен келісімге келу сарыны мен адамзатқа жақсылық 
ойлайтын, адамның күнәсінің кешірілуі туралы пайымдауы, Т. Әбдікұлының «Парасат 
майданы», «Оң қол» шығармаларындағы тұлғаның екіге жарылу әдісі, кейіпкерлер 
әрекеті, мінез-құлқы, шындық, махаббат, мейірімділік туралы тұжырымдары Ә. Жақ-
сылықтың «Жан азасы» әңгімесіне; Ю. Мисиманың «Алтын ғибадатхана» романы 
мен Ф. Кафканың «Құбылу» новелласындағы әлсіз, кішкентай, қорғансыз немесе 
қоғамның езгісіне ұшыраған адамдардың өз ортасына жаттану/аластатылу/алыстау 
құбылысы автордың «Қанатсыз арман» әңгімесінің поэтикасына әсер еткен. Жазушы 
Ә.Жақсылық шығармалары арқылы оқырманға жер бетінде ақиқаттың толық өмір 
сүрмейтінін («Жан азасы»), зағип адамдарға қоғам қайырымсыздығын («Қанатсыз 
арман»), қарқынды дамып жатқан ғылым мен технологияның болашақта адамзат 
пен табиғат құндылықтарына үлкен зардап тигізетінін («Тамұқтағы жалғыздық») 
және жер бетінде әділдік пен шындықтың орнауына белсене атсалысатын озық ойлы 
адамдар қоғамға «жат», «қауіпті» саналатынын («Алты құрлық») ұғындырады. 

Талқылануы. Әлихан Жақсылықтың «Жан азабы» әңгімесі. Шығармаға 
неміс ақыны В.И. Гетенің «Фауст» (Гете, 2012) трагедиясының философиялық 
түпкі мән-мазмұнын білдіретін Фаустың сөзі мен ол қаза болғанда рухын аспанға 
әкетіп бара жатқан періштелердің полилогы эпиграф етіп алынған. Ғасырлар бойы 
адамзаттың рухани әлемі мен ой-танымына азық болып келе жатқан Гетенің «Фауст» 
трагедиясында Тәңірмен келісімге келген Мефистофель шайтан Фаустты тура 
жолдан тайдырады. Эпиграф мазмұны келесідей көпқабаттық философиялық ой-
түсініктерді береді: 1. Адам баласы ұдайы ізденіп, білім, ғылым игергісі келгенімен, 
оның да шындық пен ақиқатты танып білетін қабілеттері шектеулі болады әрі 
ешқашан әлемнің сырын толыққанды ұға алмайды; 2. Саналы тіршілік иесі құмарлық 
сезімдердің тұтқынынан босай алмайды; 3. Пенде ізгі амалдар жасаған болса, Құдай 
оның күнәсін кешіреді. «Фаусттың» түпкі мәнін беретін осындай түсініктер жас 
жазушы Ә. Жақсылықтың да рухани әлеміне әсер етіп, шығарма жазуына түрткі 
болғаны байқалады. Әр дәуірдің оқырманы оқыған сайын көркем шығарма әр 
қырынан интерпретацияланады. Гете трагедияда Жаратушының құзырына енгенге 
дейін адам баласы шайтанның арбауына ілігіп, сынақ өмірдің жанға ләззат беретін 
«сыйына» елігіп тұратын сәттерін Фаусттың әрекеттері арқылы көрсеткен.   

Сонымен қатар, әңгіменің «Жан азабы» аталуының өзі жазушы Төлен Әбдікұлының 
«Оң қол» әңгімесі мен «Парасат майданы», «Ақиқат» (Әбдікұлы, 2012) повестерінің 
атауы мен мазмұнына сілтеме жасайды. Оқырман тақырып атауынан кейіпкердің 
бойындағы әртүрлі сезім, күйлер мен қайшы ұғымдардың тартысын түсінеді. 
Автор сұхбатында әңгіме атауының осылай қойылуына «адам жанының ішкі талас-
тартыстан әбден шаршауы, жанның азапқа түсуі, ізгілікке жеңіс әпере алмауы... 
секілді күйлері себеп болды» (Бөріханұлы, 2019) деп атап өтеді. Қазақ қоғамындағы 
көп оқырманға адам бойында өзіне белгісіз екі тұлға өмір сүретін құбылыс жайлы 
түсінік қазақ әдебиетінде Т. Әбдікұлы шығармаларынан жақсы таныс. М. Ма-
ғауиннің «Жармақ» романында да бір кейіпкердің Марат және Мұрат болып екіге 

бөлініп өмір сүретіні (жармақ) көпшілікке белгілі. Т. Әбдікұлы медицина саласында 
адам ағзасындағы қалыптан тыс ауытқу салдарынан пайда болатын психикалық 
бұзылу құбылысын шығармаларында авторлық ойды жеткізудің көркемдік амалы 
ретінде қолданды. Тұлғаның екі жарылу әдісі арқылы адам бойындағы екіжүзділік, 
зұлымдық, менмендік, жамандық сынды қасиеттердің мәңгі тартысқа түсіп келе 
жатқанын түсіндірді. 

Т. Әбдікұлының «Парасат майданында» оқиғаны баяндаушы күнделікті таныс 
дәрігерден алғанын әрі күнделік иесі өзінің танысы екендігін айтатын. Бұл шығарма 
күнделік формасында (әңгіме жанрының ішінде күнделік жанрының қолданылуы) 
жазылған. Ал Ә. Жақсылықтың «Жан азасы» әңгімесінде жазбаны танысым 
жұмысыма әкеп берді деп басталады. Жанры белгісіз күйде тек жазба деп аталады. 
Шығарманың бастауынан-ақ оқырман сөз өнеріндегі И. Гете мен Т. Әбдікұлының 
жас авторға ерекше әсер еткенін байқайды. Тіпті, «Жан азасы» әңгімесінің алғашқы 
бір абзацы «Парасат майданының» интерпретациясы сынды көрінуі мүмкін. 

Ә. Жақсылықтың аталған әңгімесіндегі көркем атмосферадан мистикалық, 
фантастикалық күй сезіледі. Баяндаушы белгісіз күш мені «құмар ойындарға тартып 
тұрады» немесе ойын ойнап отырғанда «айналама қарағыштап үрейленіп отырамын» 
деп сипаттайды. Мистикалық әрекеттер адамның әрекетінен тыс орындалып жатады. 
Түпсанадағы бұғып жатқан күштер адам өзінің әрекетіне, жан қалауына ерік бергенде 
ояна бастайды. Адам кәдуілгі әдетіне жат қылық істеп өкінгенде «шайтан азғырды», 
«шайтан түртті» деп өзін айыптайтын әрекеті Т. Әбдікұлының «Парасат майданы» 
повесінде «адам бойындағы екінші қосарлас тұлғаның билікті сенен уақытша тартып 
алуы» деп түсіндірілген. Яғни, «Жан азасы» әңгімесінде тұлғаның екіге жарылу 
құбылысы адамның ырқына бағынбайтын әрекеттерін ұғындыру үшін қолданылған. 
Ойынға құмарлық, адам өлтіру ниетінің болуы сынды ойлар немесе оның жүзеге 
асуы ұзақ уақыттар бойы дін ғылымы мен философияда адамның жаман қасиеті: 
зұлымдығы, жамандығы, қаскөйлігі деп интерпретацияланады. Сонымен қатар, 
ғылымда психоанализ теориясы пайда болғанға дейін адам бойындағы бейсаналы 
әрекеттердің көрінісі тылсым күш саналып, философия, дінтану мен әдебиетте 
мистика, мистицизм ұғымдарын қалыптастыруы ықтимал деп болжам жасаймыз. 
Қоғамдағы қалыптасқан әртүрлі дәстүрлер мен заңдылықтардың немесе заң тыйым 
салғандықтан адам бойындағы оғаш әрекеттер бұғып өмір сүреді. Бұл құбылыс 
психоанализде бейсана теориясымен түсіндіріледі. Психоаналитик З. Фрейд «Тылсым» 
мақаласында «тылсым әрекеттер – адам санасының жемісі. Әрқайсымыздың ішімізде 
екі адам өмір сүреді: бірі саналы «мен», екіншісі рационалды сипатымызға қарсы 
әрекеттерге итермелейтін басқа «меніміз» (Ривкин, Райан, 2019: 207) деп атап өтеді. 
Мистика ұғымының пайда болуында бұрын зерттелмеген адам бейсанасының ізі 
жатыр деп топшылауға болады. Ал, шын мәнінде, ТМД ғылымы мен әдебиетіндегі 
мистицизмге қатысты дискурстар әртүрлі түсініктерді қамтиды. Біз бұл тұста 
мистиканың бүгінгі оқырманның санасына берік орныққан «тылсым күш», «құпия», 
«қорқыныш» деген түсіндірмелерді негізге алып отырмыз. Ал ислам мистицизмін 
зерттеушілер Құдайдың дидарын көру үшін әртүрлі діни рәсімдерді орындаған дін 
және әдебиет тарихындағы сопыларды нағыз мистик санайды (Шиммель, 1975: 

3). Мысалы, қазақ әдебиетінің, кеңірек алғанда түркі әлемінің танымал тұлғасы 
Қожа Ахмет Ясауидің сопылық жолы мистиканың айқын үлгісі бола алады. Алайда 
мистикалық ой-түсініктерге, оның өкілдеріне де Кеңес кезеңінде атеистік ғылым 
орнату мақсатында тыйым салғаны белгілі (Абдрасилов, Нурматов, Калдыбай, 
2021: 65-76). Сондықтан сопы, сопылық, мистика, митицизм деген ұғымдардың бір 
тамырдан бастау алатыны әдебиеттануда әліге дейін нақтыланбаған. 

Талдап отырған «Жан азасы» әңгімесіне қайта оралар болсақ, бұл шығарманың 
баяндаушы кейіпкері де «Оң қол» әңгімесінің кейіпкері сияқты дәрігер. Әңгіме 
басында автордың сезімге әсер бермейтін баяндауларымен басталса да, емделушінің 
өлгенін естіген сәттегі дәрігердің өкінішін ұғынғаннан кейін оқырман әңгіменің түпкі 
мазмұнына ой жүгірте бастайды. Бойындағы тылсым күш құмар ойындарға жетелей 
берген дәрігер бойындағы әлсіздігін, жігерсіздігін жеңе алмағандықтан, оның өшін 
пациенттен алғысы келеді. Оны өлтіруді жоспарлайды. Ауруханадағы емделуші мен 
құмар ойын бір-бірімен қиыспайтын екі нәрсе. Бірақ тылсым күштердің салдарынан 
болып жатқан әртүрлі зұлымдық әрекеттер қылмыс күйін қоғамда көп адамға белгісіз 
күйде өтіп жатқан болуы мүмкін. Фактілер мен әрекет салдары ғана бағаланып, 
қылмысқа итермелеген күш ашылмай жатады. Осы тұрғыдан алғанда автор әр қоғамда 
болып тұратын құбылыстың бетін ашуға тырысады. Емделіп жатқан Ғаділдің өзі жоқта 
қаза тапқанын естіген дәрігер бастығының алдына кіреді. Әңгіме арасында бастыға 
оған: «Өзіңнің зұлым екеніңді білесің, жаман қасиеттеріңді білесің, бірақ өзіңді жеңе 
алмайсың. Қаныңа сіңген зұлымдықпен арпалысып көрдің бе?» деп тіке сұрақ қояды. 
Бұл сұраққа Төлен Әбдікұлы да «Ақиқат», «Парасат майданы» және «Оң қол» сынды 
шығармаларының бәрінде жауап іздейді. Бойындағы зұлымдық, жамандықпен 
күресе алмағандарды айыптайды. Айналасына, қоғамына зиян келтіретін ашкөздік, 
екіжүзділік, қанағатсыздық әрекеттеріне тыйым сала алмай, сондай қасиеттеріне 
еркіндік сұрайтын адамның бостандығын жабайы бостандыққа теңейді. Жас автор 
бейбіт өмірді жақтаушы ретінде көрініп, соғыста жеңгеніне масаттанатын әрі 
зұлымдық жасаушыларды өзге ғаламшардан істейтін бүгінгі әлемнің тұрғындарын 
кінәлайды. Осыған ұқсас түсінік пен идея Б. Қадырдың «Жасыл шатырлар» 
әңгімесінде де көтерілген еді. Жер бетінің тұрғындары аспаннан салбырап түскен 
адамдарды жат, бөтен санап жасыл шатырдың қамап қойып жағып жіберген болатын 
(Ахметова, 2021: 214). «Жан азасы» әңгімесінде өзге ғаламшарлықтар жер бетіне 
ұшып келіп әртүрлі қылмыстар немесе қандай да жағымсыз әрекеттер істейді екен 
дейтін ақылға сыйымсыз ақпараттарға сілтеме жасалады. Автор зұлымдық, жаман 
істер жер бетіндегі адамдар арасынан ғана шығатынын оқырманға зор дауыспен, 
ашыныспен жеткізеді. Демократиялық қоғамда өмір сүріп жатқанымен, адамдар 
толыққанды еркіндікке қол жеткізе алмаған. М. Фуконың ойынша, қоғамдағы 
еркіндік дискурсының өзі белгілі бір межеге дейін ғана шектеледі. Полицияның 
тұрғындардың көлігін рұқсат тексеруі мен жұмысшының басшыға күні бойы жұмыс 
орнында бағынып отыруы да еркіндік дискурсының ішінде қамтылады (Ривкин, 
Райан, 2019: 180-181). Яғни, әлемдік түсінікте еркіндік ұғымы еркіндік мазмұнын 
толық қамти алмайды. Автор әлсіз бен күштінің арасындағы физикалық әрі рухани 
соғыс реалды өмірде тоқтамайтынын, оның адамзаттың қиял әлемінде – ертегілерде 
ғана толастайтынын сарказммен жеткізеді. 



"Керуен" ғылыми журналы №2, 75-том, 2022                               ISSN: 2078-8134 | elSSN: 2790-7066     

134       М.О. Әуезов атындағы Әдебиет және өнер институты                  "Керуен"  | №2, 75-том, 2022

«Жан азасы» әңгімесіндегі екінші емделуші кейіпкер – жасы жиырма екідегі қыз. 
Т. Әбдікұлының «Оң қол» әңгімесіндегі оң қолынан зардап шеккен Алма кейіпкер 
де он жеті жастағы қыз болатын. Тұлғаның екіге жарылу құбылысы «Жан азасы» 
әңгімесіндегі кейіпкердің бойынан да көрінеді. Бірде 22 жастағы бойжеткеннің, 
енді бірде 4-5 жасар қыздың қылықтарын істейді. Осы тұста өрбитін сюжеттер мен 
баяндаулар Т. Әбдікұлының «Оң қол» әңгімесіне өте ұқсас шыққандықтан төменде 
1-кестеде көрсетеміз. 

1-кесте

«Оң қол» (Т. Әбдікұлы) мен «Жан азасы» (Ә. Жақсылық) әңгімесіндегі ұқсастықтар
«Оң қол» әңгімесі «Жан азасы» әңгімесі
17 жастағы Алма есімді қыз 22 жастағы есімі аталмайтын кейіпкер-қыз
Ауруы: кейіпкердің оң қолы иесін ұдайы 
қылқындырып өлтіруге тырысады. Қыз ақыры 
оң қолынан қаза табады. 

Ауруы: белгілі бір уақыт аралығында 22 жастағы 
бойжеткеннің және 4-5 жасар қыздың бейнесіне 
енеді. 

Алма ауруханада ақын өлеңдерін оқиды. 
Сыртта серуендегісі келетінін дәрігерге 
сездіргенде дәрігер көйлек пен туфли әкеп 
береді. 

Қыз әдеби шығарма оқығысы келіп, дәрігерден 
әкеп беруін сұрайды. Бұл шығармадағы қыз да 
сыртта серуендегісі келеді. 

Дәрігер ғылыми тәжірибе жүргізгісі келеді. Дәрігер ғылыми тәжірибе жүргізеді. 
Ауруының себебі: арғы атасының бірінде өзін 
өзі өлтіру туралы ой болған. Сол ой бейсанада 
сақталып Алмаға өткен (Әбдікұлы, 2012: 538-
558). 

Ауруының себебі: 3-4 жыл бұрын жүріп жүрген 
жігітінен аяғы ауыр болып, жігіті тастап 
кетеді. Нәресте қыздың құрсағында жатқанда 
үш айлығында өліп кетеді. Әңгімедегі дәрігер 
ғылыми болжам жасап, қыздың белгілі бір уақыт 
аралығында ересек күйден сәби шаққа ауысуын 
шетінеп кеткен сәбидің (қыз) рухы, жаны деп 
есептейді (Жақсылық, 2021: 29-55).  

Қыздың бойындағы екі тұлғаның кезектесіп өмір сүруінің немесе ауруының 
себебін ғылыми болжам жасап анықтағаннан кейін дәрігерге қайтыс болып кеткен 
бірінші емделуші Ғаділдің рухы көрінеді. Әңгімеде «Фаусттың» интепретациясы тағы 
беріледі. Яғни, Ғаділ кейіпкердің әруағы тірі кезінде өзін өлтірмек болған дәрігердің 
әрекеттерін және оның бойындағы өзімшіл, атаққұмар, қатігездік мінездерін 
білгені баяндалады. Алайда дәрігердің бойында ізгілік, махаббат, мейірім сынды 
қасиеттері басым болғандықтан, көктегі періштелер мен рухтар Тәңірден дәрігердің 
күнәларының кешірілуін тілеп, дұға жасайтынын айтады. «Фаустта» да Фаусттың 
күнәсі кешіріліп, рухын періштелер көкке әкетеді. «Жан азасы» әңгімесінде дәрігер 
болып, ауруларды емдеп жүрген дәрігер бір сәтте барлық оқиғалар қиялынан туған 
пациенттің біріне айналып кетеді. Мистикалық, фантастикалық жағдайда әңгімеде 
дәрігердің басынан өткен әрекеттің барлығы қиялының жемісі болып шығады. 
Қазіргі әдебиеттегі мұндай әдісті постмодернизм құбылысының симулякр және 
оқырманмен ойын ойнау әдісі деп атаймыз. Платон симулякр ұғымын «бақылаушы 
санасынан тыс өмір сүретін идеялардың көрінісі, «көшірменің көшірмесі». Әлем 
туралы түсігіміздің растығына көптеген дереккөздерден күмән табамыз» (Горбунова, 

2012) деп түсіндіреді. Ә. Жақсылық әңгімесінің осындай көркемдік шешімі 
өзіндік жаңалығын көрсетеді. Автор әртүрлі қоғамда шындық пен ақиқаттың өмір 
сүрмейтінін осындай тосын шешімі арқылы жеткізеді. Шығарманың күтпеген 
шешіммен аяқталуы алдын ала өзінше болжап немесе соңын күтіп, қызыға оқып 
келе жатқан оқырманның көз алдында шынының шытынап сынып түскені секілді 
әсер қалдырады. Автордың оқырманмен ойыны да осы тұстан аяқталады. Бір-біріне 
байланысы жоқ екі науқастың оқиғасына қарағанда бұл әңгіме екі шығарманың 
біріктірген қосындысы іспетті ойға қалдырады. Автор екі шығарманы біріктірген 
болуы да мүмкін. Әңгіме Әділ Ботпановтың өлім туралы өлеңімен аяқталады. 
«Парасат майданы» (Т. Әбдікұлы) ақын Мұқағали Мақатаевтың өлеңімен аяқталған 
болатын. И. Гете мен Т. Әбдікұлы шығармаларының мазмұны мен идеясы жас 
авторға ерекше әсер еткенін атап өтеміз. 2019 жылы біз талдап отырған «Жан азасы» 
әңгімесі «Қазақ әдебиеті» газетіне жарияланғанда жазушы Дәурет Қуат алғысөзінде 
«... Төлен Әбдіктің «төл баласы» деп атап өтеді. Алғысөз жазушы да Т. Әбдікұлы 
шығармаларының жас авторға ерекше ықпалы барын білдіргісі келген болуы мүмкін.  

Ә. Жақсылықтың шығармашылығындағы ең үздік әңгімесінің бірі – «Тамұқтағы 
жалғыздық». Бұл әңгіме арқылы жас автор адамзат күтпеген жолмен дамып жатқан 
ғылым мен технологияның болашақта адамның мінез-құлқына, құндылықтарына 
және тіршілігіне тигізетін әсеріне қатысты болжам жасайды. Автордың ойынша 
болжалмен алынған 2253 жылы адамзат менталдық құндылықтарынан ажырайды 
және табиғат өзінің табиғи қалпынан айырылады.

Автор белгілеген көркем уақытты негізге алатын болсақ, 2253 жылы табиғат жасыл 
келбетінен шөлейтке айналып, оның орнына оттегі бөлетін жасанды ағаштар егіледі. 
Адам анадан тумай, жасанды жолмен пайда болып, арнайы аппараттарда өсіріледі. 
Жапон жазушысы Юкио Мисиманың «Жоғалтып алма сен мені» деп аталатын 
романында да донорлық үшін жасанды жолмен өмірге келген адамдардың тағдыры 
жайлы айтқан болатын. Ондай адамдардың өмірі де ұзақ болмайды және ұрпақ та 
өрбіте алмайды. Ю. Мисиманың бұл романындағы адамды клондау («түпнұсқадан 
жасуша күйінде алып, эмбрион түрінде өсіру» – Ә. Жақсылық) арқылы жетілдіру 
әдісі «Тамұқтағы жалғыздық» әңгімесінде де қолданылған. Шығармадағы алты 
айлық жігіт-кейіпкердің жаратылыс болмысы арқылы (әңгіменің келесі бір тұсында 
он бір айлық деп айтылады) (түпнұсқасынан/ата-бабасынан клондау әдісі арқылы 
жасалған көшірме-адам) автор болашақта адам табиғатының генетикалық түрленуінің 
сұлбасын көрсетеді. Автордың пайымына қарағанда адамзат пен табиғаттың құлдыру 
үдерісі параллель бағытта жүреді. Адам мейірім мен аяушылықты ұмытқанда жер 
бетіндегі тіршілік атаулының анасы – Жер де тозады, адамға қамқорлық көрсетуді 
тоқтатады. 

Қазіргі уақытта сарапшылар ғылым мен технологияның болашақта адамзатқа 
тигізетін ықпалына және қоршаған ортаның жағдайына әрқалай болжам жасап 
жатқаны белгілі. БҰҰ мәліметтеріне қарағанда адамзат заводтар мен қоғамдық 
көліктерден шығатын улы газдар арқылы ауа мен мұхиттарды лаcтай берсе ғаламдық 
жылыну үдерісі жылдам жүруі мүмкін. 2012-2013 жылдардан бастап климаттың 
құрғау кезеңі басталған. Адамзат энергия көздерін алуды тоқтатпаса болашақта 

атмосферадағы оттегі мөлшері бірнеше пайызға азайып кетуі мүмкін (Qazradio, 
2018). Автор әлем халқының басындағы осындай күрделі проблеманы әңгімесінде 
тереңірек көрсетеді және авторлық интерпретациялар қазіргі ғылыми болжамдарға 
сәйкес келеді. Бұл шығарманы оқыған оқырман болашақта адам баласы мен табиғатқа 
төнетін қиындықтың алдын алу жолдарын ойластыруы қажет. 

«Тамұқтағы жалғыздық» әңгімесі негізінде ғылым мен технология арқылы жүзеге 
асатын мынадай болжамжарды атап өтсек оқырманға да қызық болуы мүмкін.

Болжамдар:
– адам бойындағы махаббат, достық, жек көру, ұнату, жақсы көру сынды менталды 

құндылықтар құлдырайды және адам бойындағы жалғыздық сезімінің теріс әсерін 
сезінбеуі үшін арнайы құрылғылармен сөйлеседі немесе препараттар қабылдайды; 

– адам тұқымы арнайы аппараттарда өсіріліп, ғалымдардың зертханасында 
қарауда болады, бірнеше айдың ішінде өсіп шығып, үкіметтің жеке дайындаған 
үйлеріне орналастырылады; 

– адамның өміріне қажетті ақпараттар арнайы құрылғылармен санасына енгізіледі; 
– автомобиль, өндірістен шығатын улы түтін қоршаған ортадағы ағаштар мен 

өсімдіктерді жойып жіберетіндіктен, орнына оттегі бөлетін пластина өсімдіктер 
немесе роботтар қолданылады; 

– адамдар қазіргі көлік құралдарының орнына баратын бағытына жылдам жететін 
арнайы азот бар туфли-киіммен ұшып жүреді; 

– адамзат жалғыздықты қалауының себебінен 2150 жылы саны күрт азаяды; 
– адамзат ауа мен мұхит суынан тағам және басқа да қажетті заттарын жасап 

алады; 
Бұл болжамдардың белгілері қазіргі уақытта бастап байқалып жатыр. Мысалы, 

уақыт өткен сайын адамдар жалғыздық сезімін интернеттің арқасында әлеуметтік 
желілер арқылы қанағаттандыру үдерісі белең алды. Интернет пен смартфоны және 
қаржысы болған адам өмір сүру ортасында өзін ыңғайлы сезінеді. Екінші тағы бір 
мысал, әлемде көпбалалы отбасылар саны да төмендеді. БҰҰ мәліметіне қарағанда 
2050-2010 жылдары аралығында әлемде халық саны күрт азаяды (Azattyq.org, 2019). 
Автор ғылым арқылы тіршіліктің күрделі мәселелері шешілгендіктен, адамдар бір-
біріне қажеттілікті сезінуден қалды деген мазмұнда түйін жасайды.

Автор 2253 жылғы адамзат өмірі мен оның өмір сүру ортасының қандай 
болатынын көшірме-жігіт пен анасынан түпнұсқа күйінде дүниеге келген қыздың/
шынайы адамның махаббатқа құрылған қарым-қатынасы арқылы көрсетеді. 2253 
жылғы жасанды болашақ әлемнің тұрғыны – көшірме-адамға түпнұсқа-адамның/
қыздың бойындағы табиғи құндылықтарға деген сұранысын, мұқтаждығын 
(махаббатқа, сұлулыққа, өнерге құштарлығы) әңгімелеу арқылы табиғилықтың 
барлық уақытта адамзатқа қажеттігін түсіндіреді. Ғылым мен технологияны, 
ақпараттық құрылғыларды жетілдірумен айналысатын ғалымдар, технократтар 
болашақта бұл мәселені ескеруі тиіс. Жиырма жастағы түпнұсқа-қыз өзі секілді 
адаммен жалғыздықтан құтылу үшін шынайы әңгімелесіп, ән тыңдағысы келеді. 
Яғни жасанды әлемнен жалығады, жан дүниесі құлдырайды. 

Шығарманың ұйымдастырылуы мистикалық атмосфераны сезіндіреді. 
Шөлейтке айналған жер бетінде көшірме-жігіт пен тұпнұсқа-қыз кездесіп, бір-

біріне сезімін білдіріп, сырласқанда жаңбыр жауа бастайды. Автор бұл оқиғаны 
алдын ала кейіпкердің түсі ретінде бедерлеп, оқырманға табиғаттың өз қалпына 
қайта бастайтынын білдіреді. Демек, адамның табиғи сезімі, махаббаты, мейірімі 
үзілмеген әлемде табиғат пен адам біртұтастықта өмір сүреді. Автордың ойынша, 
әлемді зұлымдықтан махаббат қана құтқарады. Жер бетінде туу мен өлім заңдылығы 
жүріп тұруы тиіс. Автор шынайы өмірдің табиғи ырғағын бұзып, көшірме-адамдарды 
ғылымның арқасында мәңгі өмір сүргізу арқылы зерттеулерге сынама жасайтын 
болашақ ғалымдарға қарсы шығады. Оларды көшірме-адамдар бірігіп, қарумен атып 
өлтіреді. Ғылым мен технологияның дамуы болашақта өмір заңдылығына қарсы 
келмеуі тиіс. 

«Тамұқтағы жалғыздық» әңгімесінде автордың жеткізгісі келген ой-пайымы, 
идеясы өте салмақты. Яғни, әлемде қазірдің өзінде көрініс тапқан оқиғаларға 
талдау жасап, өзінше қорытынды ой түйеді. Шығарманың кемшілігі ретінде 
ғылыми дискурстарға тән сипаттамалардың кездесетіндігін атауға болады. Ғылыми-
танымдық мәтіндерді еске түсіретін сипаттамаларды сығымдап қолданып, оқиғалық 
әрекеттерге, кейіпкерлердің қарым-қатынасына немесе тереңдете ой-қорытулар 
негізінде беруіне болар еді. 

Жапон жазушысы Ю. Мисима мен немістілді жазушы Ф. Кафканың әлемді 
қабылдау, түсіну/түсіндіру ерекшеліктері мен туындыларындағы өз ортасынан жапа 
шеккен адамдардың күйі Ә. Жақсылықтың «Қанатсыз арман» әңгімесінің жазылуына 
ықпал еткендігі байқалады. Шығармада автор соқыр, мылқау, мүгедек, саңырау 
жандардың қоғамнан әділетсіздік көретінін, ең бастысы, өмір сүру ортасының оларды 
қабылдай алмайтынын көрсеткен. Ф. Кафканың «Құбылу» новелласында Грегор 
Замза жәндікке айналып кеткенде өз отбасының мүшелері қабылдай алмай, ақыры 
аштықтан, қарым-қатынастың тоқтағанынан жапа шегіп өледі. Ә. Жақсылықтың 
да зағип кейіпкері өзінің туған әкесі, ағасы, т.б. туыстары ұрып-соққаннан кейін 
қаладағы оңалту орталықтарына жіберіледі. Отбасынан таба алмаған жайлы өмірді 
басқа жат жерден табады. Қоғамда мұндай адамдар көптеп кездеседі. Олардың 
армандары да ішінде өздерімен бірге қаза тауып жатады. Автор әңгімесінде реалды 
әлемнің сүреңсіз бейнесін зағип жандардың әрекетімен параллель көрсетеді. 
Әңгімеде диалог көп қолданылған, автордың баяндаулар мен кейіпкердің өзіндік 
ой-толғаныстары жетіспейді. Шығарма басталған зағип кейіпкерлер бір-бірімен жиі 
диалогқа түсетіндіктен, кімнің кім екенін ажырату қиынға түседі. Автор қоғамдағы 
зағип адамдардың да жеке өмірінің маңызды екенін, олар да кемістігі болғанына 
қарамастан отбасындағы басқа сау адамдардай өмір сүруге құқылы екендігіне назар 
аудартады. Кафканың кейіпкеріндей зағип немесе психологиялық тұрғыда әлсіз 
болғандығы үшін қоғамнан, тіпті, өзінің отбасынан физикалық, моральдық тұрғыда 
қорлық көріп жататынын жеткізеді. Алайда зағип адам бола тұра олар қоғамның 
шектен тыс мүсіркеуіне мұқтаж емес. 

«Алты құрлық» әңгімесінде автор көпшілікке бейтаныс шындықтарды көрсетеді. 
Әлемнің құпия сырларын ашатын, зерттейтін, жазатын ғалымдар, журналистер және 
діндар қоғамға зиян саналып, алдын ала өлді деп жарияланып, елсіз түбекке жіберіледі. 
Автор адам баласы өмір сүріп жатқан жер бетінде әділдік жоқ деген пайымын 

астроном Гаврилдің адамзатты басқа ғаламшарға алып кетіп, азат қоғам құрғысы 
келетіні жайлы арманы арқылы білдіреді. Автордың барлық шығармаларынан 
аңғарылатын бір құбылыс – белгілі бір кеңістіктен шығып, адамзаттық деңгейдегі 
мәселелерді қозғайтындығында. Бұл әңгімесінде де қоғамға, саясатқа зиянды ойы 
мен мақалалары үшін түбекке жер аударылып, тонналап жартас уатып жатқан 
ғалымдардың (арасында журналист пен діндар бар) диалогы арқылы мағынасыз 
жартасты майда тастарға бөлу мен жер бетіндегі пайдасыз тіршілікті/әрекеттерді 
салыстыра әңгімелейді. Шығарманың түпкі идеясы – ірі мемлекеттердің екіжүзді 
саясаты мен әділетсіздігінің себебінен (әртүрлі қоғамдардағы шындықтың жоғалуы) 
адам құқығы мен өмірін бағаланбауын жеткізу. Шығармада оқиғалық тартыс құру 
жағы әлсіз. Автор бір ойдың жетегімен кетіп сипаттауға басымдық берген. Автордың 
оқырманға жеткізгісі келген ой-пайымдары өте салмақты болғанымен, әңгімедегі 
көркемдік әлемнің сұлбасы әлсіз бедерленген. Мысалы, оқырман кейіпкердің арманы 
мен түбектегі санаулы әрекеттерін ғана оқып біледі. Кейіпкерлердің болмысы толық 
ашылмаған. Түбектің де суреті айқын емес. Мәтін бірнеше қабаттан тұрады десек, 
автор терең қабаттарына сүңгіп, астарлы мазмұн беретін шығарма ұйымдастыра 
алмаған. Автордың салмақты ойларын мәтін қабаттарынан емес, сөйлем болып 
жазылғандықтан ғана оқып түсінеміз. Бұл – жазушының барлық шығармаларынан 
аңғарылатын кемшілік. 

Қорытынды. Әлихан Жақсылықтың «Тамұқтағы жалғыздық», «Жан азасы», 
«Қанатсыз арман» және «Алты құрлық» әңгімелерінің поэтикасын талдау барысында 
өзіне тән жеке стилі, сонымен қатар, жас авторға әдебиет әлеміндегі ірі қаламгерлердің 
шығармашылық тұрғыдағы ықпалы айқындалды. Автор белгілі бір қоғамға тән 
кеңістіктен, ойлау жүйесі мен менталитет шекарасынан шығып, жалпыадамзаттық 
деңгейде көркемдік тұжырымдар жасаған. «Тамұқтағы жалғыздық» әңгімесі арқылы 
ғылым, технология және ақпараттық құрылғылардың жылдам дамуы болашақта 
махаббат, достық, жек көру, туу, өлім, жақсы көру сынды адам баласына тән өмірлік 
құндылықтар мен заңдылықтарға зардап тигізетінін және қазіргі уақытта адамзаттың 
өзін қоршаған ортаға – табиғат экологиясының проблемаларына назар аударып, таза 
ұстауға талпынбауы үлкен қасіретке душар етеді деген авторлық болжамдар жасаған. 
Автордың ойынша бүгінгі уақытта табиғатқа төніп тұрған ғаламдық проблемаларды 
адамзат шешуге кірісуі, қоршаған ортаға қамқорлық жасауы тиіс. «Жан азасы» 
әңгімесінде ақиқат пен шындықтар жер бетінде тұтас жүзеге асырылмай, оның елесі 
ғана өмір сүретінін аллегориялап жеткізген. «Қанатсыз арман» шығармасы негізінде 
зағип адамдардың зергерлік бұйымдар жасайтын ұстаханасындағы сүреңсіз тіршілігі 
арқылы қоғамдағы екіжүзділікті, бірсарындылықты, маңызды іске ұмтылмайтын 
жандардың әрекетін білдірген. Сонымен қатар, зағип жандардың қоғамнан, 
бірінші кезекте өзінің отбасы мүшелерінен зардап шегіп жататынын ұғындырған. 
Бойындағы кемістігімен қоса, ортасынан зардап шегетін адамдардың арманы қанаты 
жоқ құс сияқты деген ұқсастырумен астарланған. «Алты құрлық» әңгімесі арқылы 
өзгеше ойлайтын, жаңалыққа, құштар ғалымдар, сол сияқты өзге сала өкілдері де 
қоғамға «қауіпті» саналып, қуғындауға ұшырап жататынын көрсетеді. Автордың 
шығармашылығына Д. Алигьери, И. Гете, Ю. Мисима, К. Исигуро, Т. Әбдікұлы 
шығармалары баса ықпал еткен. 

Бұл жұмыс бүгінгі қазақ әдебиетінің даму бағыты мен басты әдеби үрдістерді 
және жазушыларды қызықтыратын басты тақырыптарды айқындауға үлес қосады. 
Мақала қазіргі қазақ авторларының шығармашылығын жетілдіру үшін сүйенетін, 
іздеп оқитын басты қайнаркөздерді көрсетуге мүмкіндік береді. 

ҚР БҒМ Ғылым комитеті қаржыландырған АР 08855780 «Қазақ прозасындағы мистика» жобасы 
аясында жазылды. 

Интерпретация человека и мира в творчестве Алихана Жаксылыка

Аннотация. В статье представлен обзор основных тем и литературных процессов, происходящих в 
современной казахской литературе, впервые в литературоведческом аспекте рассмотрены произведения 
одного из казахских авторов Алихана Жаксылыка. Проанализирована поэтическая специфика рассказов 
писателя «Одиночество в аду», «Душевная боль», «Бескрылая мечта» и «Шесть континентов». На ос-
нове различных методов выявлена проблема идейной преемственности в названных рассказах и произ-
ведениях других авторов, процесс возрождения культурных, литературно-художественных процессов и 
специфика восприятия, видения, ощущения мира писателем. Влияние романов и повестей Данте Алигь-
ери, Иоганна Вольфганга фон Гете, Юкио Мисимы, Франца Кафки, Кодзуо Исигуро и Толена Абдику-
лы в мировой литературе на композиционные части рассказов автора, создание системы персонажей, 
некоторые художественные, философские размышления отражено в сравнительно-сопоставительном 
аспекте. Были проанализированы известные мотивы, персонажи и сюжетные линии, оставленные пред-
ставителями данной литературы в истории художественной литературы в произведениях автора.

Определены основные темы в произведениях А. Жаксылыка, волнующих его как автора, и влияние 
науки и технологий на укрепление поэтики его произведений. Феномен науки и техники, стремительно 
развивающийся в настоящее время, авторские суждения и предположения, касающиеся его деятельнос-
ти в обществе, обсуждались на основе полученных в исследовании рассказов. Кроме того, анализиро-
валась деятельность мистических и научно-фантастических элементов в рассказах писателя «Душевная 
боль» и «Одиночество в аду». На протяжении всего произведения разъясняется эксплуатационная дея-
тельность литературных приемов, отраженных в таком слиянии. Рассмотрены уровни исходного текста, 
на которые ссылается автор, на систему персонажей и категорию местоимений, что послужило осно-
вой для организации композиционных единиц произведений. Очень похожие главные герои и действия 
героев в рассказах писателей Т. Абдикулы «Правая рука» и А. Жаксылыка «Душевная боль», а также 
другие композиционные части были сопоставлены в виде таблиц.  Были отмечены характерные для 
индивидуального творчества автора художественные приемы и недостатки, связанные с организацией 
произведения. 

Были раскрыты главные источники – образцы мировой литературы и произведения  писателя, из-
ученные писателем в процессе развития его личного творчества. На основе такой дифференциации 
были сделаны прогнозы основных тем и литературных процессов, происходящих в современной казах-
ской литературе, поэтических поисков, направлений развития литературы в целом, ее связей с мировой 
литературой и явлений, вызывающих интерес у авторов. В статье сделан акцент на творческую связь 
между А. Жаксылыком и представителями вышеназванной мировой литературы.

Ключевые слова: мистика, Алихан Жаксылык, современная казахская проза, одиночество в аду, ду-
шевная боль, шесть континентов, научная фантастика

Interpretation of Man and the World in the Creativity of Alikhan Zhaksylyk

Abstract. The article presents an overview of the main themes and literary processes taking place in 
contemporary Kazakh literature, for the first time in the literary aspect, the works of one of the Kazakh authors 
Alikhan Zhaksylyk are considered. The poetic specifics of the writer’s stories “Loneliness in hell”, “Heartache”, 
“Wingless dream” and “Six continents” are analyzed. On the basis of various methods, the problem of ideological 
continuity in the named stories and works of other authors, the process of revival of cultural, literary and artistic 
processes and the specifics of perception, vision, perception of the world by the writer are revealed. 

The influence of the novels of Dante Alighieri, Johann Wolfgang von Goethe, Yukio Mishima, Franz Kafka, 
Kozuo Ishiguro and Tolen Abdikuly in world literature on the compositional parts of the author’s stories, the 
creation of a system of characters, some artistic, philosophical reflections are reflected in a comparative aspect. 
Well-known motifs, characters and storylines left by the representatives of this literature in the history of 
fiction in the works of the author were analyzed. The main themes in the works of A. Zhaksylyk, which excite 
him as an author, and the influence of science and technology on strengthening the poetics of his works are 
determined. The phenomenon of science and technology, which is rapidly developing at the present time, the 
author’s judgments and assumptions regarding its activities in society, were discussed on the basis of the stories 
received in the study. In addition, the activities of mystical and science fiction elements in the writer’s stories 
“Heartache” and “Loneliness in hell” were analyzed. Throughout the work, the operational activity of the 
literary devices reflected in such a merger is explained. The levels of the source text referred to by the author, 
the system of characters and the category of pronouns are considered, which served as the basis for organizing 
the compositional units of the works. Very similar main characters and actions of the characters in the stories of 
the writers T. Abdikuly “The right hand” and A. Zhaksylyk “Heartache”, as well as other compositional parts, 
were compared in the form of tables. Artistic techniques characteristic of the author’s individual work and 
shortcomings associated with the organization of the work were noted.

The main sources were revealed – samples of world literature and the works of the writer, studied by the 
writer in the process of developing his personal creativity. On the basis of such differentiation, forecasts were 
made of the main themes and literary processes taking place in contemporary Kazakh literature, poetic searches, 
directions of development of literature in general, its connections with world literature and phenomena that are 
of interest to authors. The article focuses on the creative connection between A.Zhaksylyk and representatives 
of the above-mentioned world literature.

Keywords: mysticism, Alikhan Zhaksylyk, contemporary Kazakh prose, loneliness in hell, heartache, six 
continents, science fiction

